Project «Fusiun dallas vischnauncas Laax, Sagogn e Schluein»

Las davosas jamnas havein nus saviu presentar allas radunonzas communalas da tuttas 4
vischnauncas il preproject elaborau «Fusiun dallas vischnauncas Falera, Laax, Sagogn e
Schluein». Cun gronda maioritad han las radunonzas da Laax, Sagogn e Schluein approbau
ina ulteriura examinaziun. Sco gia communicau allas singulas radunonzas, vegnan las sup-
rastonzas dallas treis vischnauncas a cuntinuar ussa commensuradamein la via encaminada
era senza Falera. Ina gruppa sut la direcziun d’Adrian Wolf vegn ad elaborar il sboz per in
contract da fusiun. Cu quel ei semtgaus, vegn la gruppa a presentar il project a votantas e
votants, lezs han da decider surlunder. Aschia ha la populaziun la pusseivladad da prender
aunc inagada posiziun tier ina fusiun.

Las finamiras strategicas, las cundiziuns generalas e las empermischuns per in futur com-
munabel vegnan ad accumpignar il project da fusiun dallas vischnauncas Laax, Sagogn e
Schluein. Ellas fuorman era las directivas per las ulteriuras discussiuns e contractivas.

En in proxim pass eis ei ussa da cumpigliar tuts secturs e tematicas e d’encurir sligiaziuns
che cunvegnan a tuttas treis vischnauncas e che indicheschan la via communabla. lIs dis-
cuors denter las vischnauncas dueien ins menar vinavon da fatscha tier fatscha sil medem
livel, per singulas spartas e tenor basegns eis ei previu da consultar persunas specialisadas.
Ina communicaziun aviarta e l'informaziun transparenta dalla populaziun dueien accumpig-
nar gl'entir process.

